
Vano mulobwana ahimuthwa
mwihiyanaaye ndina na Eva vowi ola
daakale mma a athu aatene.



Wewule wahikala nyowa, ela yaali
yooxaga waakwaranya aneenyama
aatene a mukokolani, alene Nabwiya
Mulugu yaapaddusiliiye. Yahimukohaga
mwihiyana, wiira: <<Mulugu ohuwoga wi
kamujege dhoovaha dha mithanko
dhaatedhene dha mmuddani mu?>>



Mwihiyana
ahaakulaga, wiira: 
<<Nnorumeedhihiwa oja
dhoovaha dha mithanko
dha mmuddani. Mbwenye Mulugu
ohuwoga wi nihijege dhoovaha dha
muthanko oli vaari va mudda. Nahiddave
yoovahaya nnokwa>>. 



Nyowa
yahimwaakulaga, 
wiira: <<Naari! Nyo
kamunakwa. Sowi
Mulugu ohunona wi mwajave dhoovaha
dhiwa, meento eenyu enadha efuguwe, 
vano munonege yootakala ni yapama
wona Mulugu>>. 



Mwihiyana ahoonaga wi yoovaha ya
muthanko ole yaali yoodhiva ni
yapama vowoona, ni yoofuneya
yoodhiiha tthottho. Ahithukulaga, oja; 
omvahawo mamune, oja.



Mudhidhi olene, meento eewa
yahifuguwaga, wambeela woona wi
yaali madave. Yahaagumanihaga
mataakuru anamutaambwi wi yaande
wiikuneelana. 



Nabwiya Mulugu
ahimwiithanaga mulobwana, omukoha, 
wiira: <<Oli wuuvi?>> Mulobwana ahaakulaga, wiira: 
<<Giiwile ndhu mweeddaga mmuddani; gowoova, 
gihithawa wiipita vowi gili madave>>. 



Nabwiya Mulugu ahimukohaga, wiira: <<Wuwaaddele
wi oli madave baani? Ohuja yoovaha ya muthanko ole 
gowaaddeliimi wi kuje?>> 



Mulobwana ahaakulaga, wiira: <<Mwihiyana ola
mugivahiliinyu wi akalege ni miyo, digivahile
yoovaha ya muthanko ole, gija>>. Nabwiya
Mulugu ahimukohaga mwihiyana, wiira: 
<<Wiirile ddi?>> Mwihiyana ahaakulaga, 
wiira: <<Nyowa siginyengethe, gija>>. 



Mwa ela Nabwiya Mulugu
ahimvenyihamo muthu mmuddani
wa Eddeni wi alimege theya
vevo vakumiliiye. 



Nabwiya 
agamwiigarile muthu, 

ahihela dhoopaddusiwa dha odhulu dha 
mompelo epaddi ya wewo onakuma
nduwa wa mudda ole Eddeni wi
yang'anelege dila enaya 
omuthankoni wa egumi. 
Ahihelavo 
supaadda na 
munddo naapeelela vevale.



Adamu ahigona ni mwihiyanaaye Eva, ahirubalela, 
ombala Kayini. Agambalile, Eva ahiiraga: <<Nabwiya
ohugikamihedha, gihimfwanya mwaana-mulobwana!>>
Ahimbala teto mwaana mmohi. Ola di Abeli, ddibile
Kayini. Abeli aali makambuzi a 

aneenyama. Kayini
aali namalima. 



Nlabo nimohi, Kayini ahidhana wa Nabwiya
dhammiddani wona yooveleela yaaye. Abeli ahidhana
wa Nabwiya mabila owambeela obaliwa
apama. 



Nabwiya ahihagalala ni Abeli ni yooveleela yaaye; 
mbwenye kaahagalalena Kayini ni yooveleela yaaye. 
Mwaha wa ela Kayini ahitakaleliwa, kove
yaaye yahivololaga.



Nlabo nimohi Kayini ahiwogaga ni ddibile Abeli wi
edhowe omidda. Egali wewule, Kayini
ahimwiinyuwelaga ddibile, ompa. 



Vevale Nabwiya ahimukohaga Kayini, wiira: <<Ddibilo
Abeli oli wuuvi?>> Oliye ahaakulaga, wiira: 
<<Kaginonile. Miyo dinamwaang'anela ddibilaaga?>>
Veva Kayini ahitama, ahimwihiya
Nabwiya, omaga elabo yoweeddela
epaddi ya wewo onakuma nduwa
ya oEddeni. 



Adamu ahiwelela ogona ni mwihiyanaaye, orubalela
ombala mwaana-mulobwana, omuthwa ndina na Seti
vowi Mulugu ahimvaha mwaana mmohi, 
vamburoni va Abeli, oyene Kayini ampiliiye.



Agambalile Seti, Adamu ahimala yaaka mazana
matanu namaraaru (800), vano ahaabala ahima
amohiwa anaalobwana ni anaahiyana. Adamu
amalile yaaka mazana matanu namannayi ni
yaaka makumi maraaru (930) okwa. 



Nabwiya vooniliiye wiinjiva wa dhoothega
dha athu wi moobuwelelo eewa yaali abure
malabo maatene, ahiira: <<Geerela
ddi ompaddusa muthu?>> 



Vowukuuwa, Nabwiya fawogiliiye: <<Ginafuna
gaatolose athu gaapaddusiliimi, vamohi ni
aneenyama, ni dhowaabadha, balame
dha odhulu ni dhaatedhene
dhinavuma. Guhukuuwa
waapaddusa

alena>>. 



Mbwenye Nowe yeeka dooneya pama
vameentoni va Nabwiya. Nowe aganna ahima
araaru: Semu, Kami ni Zhafeti. 



Mulugu ahidhivela vajinji elabo ela
ya vati, ofiyedha ompeleka

Mwaanaye mmohive wi aatene
enaamuroromele ehirimeele, 

mbwenye ekalena egumi
yoohumala.



ARoma 3:23
vowi aatene ehithega, kinafiyedha nthithimiho na Mulugu.

ARoma 6:23
Vowi yoolivela ya yoothega fuukwa. Mbwenye mvahi wa

mahala Mulugu onavahiiye si egumi yoohumala muumohini
ni Yesu Kirixtu Nabwiya eehu.

AHeberi 9:27
Muthu oli aatene olamuleliwe okwa dila emohi, eendo

athongiwe ni Mulugu.

AEfeso 2:8,9
Nyo muli oovulumusiwa mwaha wa mahala oorumeedhiwa
mwa nroromelo, ovulumusiwa kunadha wa nyoovo, eehi. 

Yoovaha ya Mulugu. Ovulumusiwa kunadha mwa
mabasa, mwaha wa ela kakalevo owiithukula.



ARoma 10:9,10
Akala onosoriha ni vamulomoni vaawo wi Yesu di Nabwiya

teto akala onororomela mmurimani mwaawo wi Mulugu
ahimvenyiha muukwani, onoodha ovulumusiwe. Vowi ni

murima muthu onororomela eera ndo onowaakela
wogoowa, ni mulomo asoriha wi Yesu di 

Nabwiya aaye, ohuvulumusiwa.

Zhuwawu 3:16,17
<<Mulugu ahidhivela vajinji elabo ela ya vati, ofiyedha

ompeleka Mwaanaye mmohive wi aatene enaamuroromele
ehirimeele, mbwenye ekalena egumi yoohumala. Mulugu 

ahimuruma Mwaanaye elabo ya vati ehili wi athonge
elaboya, mbwenye wi mwa oliye evulumusiwe.>>



Zhuwawu Owambeela 5:11-13
Onamoonaya buula: Mulugu ohunivaha egumi yoohumala, 
vano egumi eyo eli mwa Mwaanaye. Ole winna Mwaanaye

ohukanna egumi, ole ohinna Mwaana a Mulugu kanna
egumi. Ginowuulebelani dhego nda wa nyo munaroromela

mu ndina na Mwaana a Mulugu wi munone
muhukanna egumi yoohumala.

